
DISA NDRYSHIME NË LIGJIN NR. 43/2020, “PËR AKTIVITETET E TURIZMIT DETAR”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Projektligji “Për disa ndryshime në Ligjin nr. 43/2020 “Për aktivitetet e turizmit detar” ka për qëllim të lehtësojë procedurat në ushtrimin e aktiviteteve të turizmit detar. 

Ndryshimet e propozuara synojnë zhvillimin e qëndrueshëm të turizmit detar, duke mos cënuar cilësinë dhe standardet e ofrimit të shërbimit si dhe sigurinë e turistëve.
Në këtë projektligj synohet lehtësimi i procedurave për certifikimin e operatorëve të turizmit detar, duke hequr barrierat e panevojshme. 
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Miratimi i këtij projektligji nuk është parashikuar në programin analitik të akteve të Ministrisë së Turizmit dhe Mjedisit për vitin 2024 por është në përputhje me Programin Politik të Këshillit të Ministrave 2021-2025, në kuadër të procesit të riinxhinierimit dhe derregullimit.
III.  ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Rishikimi i Ligjit nr. 43/2020 “Për aktivitetet e tuizmit detar”, vjen si rrjedhojë  e evidentimit të problematikave si më poshtë:

Aktivitete të turizmit detar të përcaktuar sipas pikës 1, të nenit 4, të ligjit të cituar më sipër, të cilat ushtrohen nga operatorët e turizmit detar, janë: a) lundrimi për zbavitje; b) peshkimi turistik; c) peshkim nën ujë; ç) zhytje çlodhëse; d) aktivitete të tjera ujore, si kitesurfing, ëindsurf, ski në ujë, ëakeboard, motor uji etj. Certifikimi i subjekteve për ushtrimin e veprimtarive si operator i turizmit detar, kërkon fillimisht pajisjen me licencën e Operatorit Turistik, në kuptim të ligjit 93/2015 “Për turizmin”, i ndryshuar . 
Sipas përkufizimit të ligjit të turizmit, “Operatori turistik është personi fizik dhe juridik që zhvillon një veprimtari tregtare, e cila ka të bëjë me dizenjimin dhe organizimin e një udhëtimi/pakete të paraplanifikuar e të promovuar me anë të katalogëve, fletëpalosjeve, reklamave në TV etj., duke qenë përgjegjës për atë produkt, si në rastin e shitjes nëpërmjet agjencive të udhëtimit, ashtu edhe në rastin e shitjes së drejtpërdrejtë te klienti. Operatori turistik nënshkruan kontrata drejtpërdrejt me furnizuesit e shërbimeve turistike, duke i parablerë këto shërbime.”
Analizuar sa më sipër, objekti i veprimtarisë së Operatorit të Turizmit Detar nuk është i njëjtë me atë të Operatorit Turistik dhe për t’u licencuar si i tillë duhet që: 

-Drejtuesi teknik dhe për përfaqësuesi ligjor të zotërojnë një diplomë universitare të ciklit të parë të studimeve në fushën e turizmit si dhe të kenë eksperiencë të mëparshme në fushën e turizmit;

-Drejtuesi teknik, të zotërojë një gjuhë të huaj në nivelin B2 dhe një gjuhë të huaj të dytë në nivelin B1; si dhe (administratorit); 
Kriteret e sipërpërmendura nuk kanë asnjë ndikim në garantimin e sigurisë për ushtrimin e veprimtarisë së operatorëve të turizmit detar dhe licencimi në radhë të parë si Operator Turistik, mbingarkon subjektet me procedura dhe kritere,  plotësimi i të cilave  nuk është domosdoshmëri për të ushtruar një nga aktivitetet e turizmit detar.

Problematikat e identifikuara më lart, kërkojnë ndërhyrje ligjore që pasojnë me ndryshime në Ligjin nr. 43/2020 “Për aktivitetet e tuizmit detar”.
· Efektet e pritshme nga ndryshimet e propozuara:

Krijimi i një klime të favorshme biznesi për subjektet që ushtrojnë veprimtari të turizmit detar nëpërmjet heqjes së kritereve të panevojshme dhe lehtësirave proceduriale pa cënuar cilësinë dhe standardet e ofrimit të shërbimit si dhe sigurinë e turistëve
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Ky projektligj është hartuar në zbatim të neneve 78 dhe 83, pika 1, të Kushtetutës së Republikës së Shqipërisë dhe është në harmonizim me legjislacionin në fuqi që rregullon aktivitetet e turizmit detar. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)
Ky projektligj nuk synon përafrim me acquis e BE.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji i propozuar parashikon disa ndryshime në Ligjin nr. 43/2020 “Për aktivitetet e tuizmit detar”, konkretisht:

Në nenin 1 të projektligjit është parashikuar ndryshimi i pikës 14 të nenit 3 të ligjit aktual, konkretisht përkufizimi i “operator i turizmit detar” duke e shkëputur përfundimisht nga koncepti i “operatorit turistik” pasi kanë objekt veprimtarie të ndryshëm në fushën e turizmit.
Në pikën 2, të nenit 2 të projektligjit është parashikuar shfuqizimi i pikës 2 të nenit 5 të ligjit aktual. Shfuqizimi i pikës 2 të nenit 5 sjell lehtësim procedurial duke shfuqizuar pocesin e licensimit pranë QKB-së dhe si rrjedhojë operatorët që do të ushtrojnë veprimtari të turizmit detar do t’i nënshtrohen vetëm procesit të certifikimit.

Në pikën 1 të nenit 2 të projektligjit është parashikuar ndryshimi i pikës 1 të nenit 5 të ligjit aktual  konkretisht fjala “licensuar” zëvëndësohet me fjalën “certifikuar” pasi operatorët që ushtrojnë veprimtari të turizmit detar do ti nënshtrohen vetëm procesit të certifikimit, sipas aktivitetit për të cilin aplikojnë.
Në nenin 3 të  projektligjit është parashikuar ndryshimi i pikës 1 të nenit 12 të ligjit akual konkretisht togfjalëshi “operator turistik detar” zëvëndësohet me togfjalëshin “operator i turizmit detar” dhe fjala “i licencuar” zëvëndësohet me fjalën “i certifikuar” pasi siç u shprehëm më sipër  subjektet e turizmit detar vetëm do të certifikohen. 

Për të njëjtën arsye, të heqjes së detyrimit për licencimin fillimisht si operator turistik i subjekteve që aplikojnë për tu certifikuar si operator i turizmit detar, në pikën 1 të nenit 4 të projektligjit është parashikuar ndryshimi i shkronjës “ç”, të pikës 1, të nenit 24 të ligjit aktual, konkretisht shfuqizimi i fjalës “licencën” si dhe  në pikën 2 të nenit 4 është parashikuar ndryshimi i pikës 3 të nenit 24 të ligjit aktual konkretisht janë shfuqizuar fjalët  “lejes/licencës”.
Po ashtu edhe në pikën 1 të nenit 5 të projektligjit parashikohet shfuqizimi i pikës 2 e nenit 25 e ligjit aktual. 

Ndërsa në pikën 2 të nenin 5 parashikohet zëvëndësimi i togfjalëshit “sipas pikave 1 dhe 2” me togfjalëshin “sipas pikës 1” të pikës 3 të nenit 25 të ligjit aktual.
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen Ministria e Turizmit dhe Mjedisit, Agjencia Kombëtare e Bregdetit për zbatimin e këtij ligji.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektligji u hartua nga Ministria e Turizmit dhe Mjedisit. 

Projektligji do t’u dërgohet për mendim Ministrisë së Drejtësisë, Ministrisë së Infrastrukturës dhe Energjisë, Ministrisë së Financave, Ministrisë së Ekonomisë Kulturës dhe Inovacionit, Ministrit të Shtetit për Sipërmarrjen dhe Klimën e Biznesit dhe Ministrit të Shtetit për Marrëdhëniet me Parlamentin.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 

Miratimi i këtij projektligji nuk parashikon të sjellë kosto shtesë për buxhetin e shtetit por do të ulë shpenzime financiare të operatoreve të turizmit detar.

Vlerësimi financiar i ndikimit të këtij projektligji do të jetë i parashikuar në mënyrë të detajuar në dokumentin e RIA-s.
           MINISTRI I TURIZMIT DHE MJEDISIT

           MIRELA KUMBARO FURXHI
Relacion për Projektligjin “Për disa ndryshime në ligjin nr. 43/2020 “Për aktivitetet e turizmit detar”



